
E lē faatauina lenei tusi. Ua saunia e aʻoaʻoina ai le Tusi Paia i le lalolagi aoao, ma ua lagolagoina e ala i foaʻi tauofo. Mo le faia o foaʻi tauofo, tagaʻi i le donate.jw.org. Seʻi vaganā ua faailoa atu, ae o mau uma o loo i lenei tusi ua sii mai i le faaliliuga O le Tusi Paia—O le Faaliliuga a le Lalolagi Fou.












[image: O se potu faatalitali i le falemaʻi. O loo faailoa atu e le fomaʻi se tala faanoanoa i se ulugalii o loo tutū i luma o le faitotoʻa e ulu ai i totonu. O se vaega o tagata e leʻi vaaia le fomaʻi.]




Faatomuaga


A o faagasolo taimi, o le toʻatele ua aafia i mea e tutupu e pei o maʻi, faalavelave faafuaseʻi, mala faalenatura po o sauāga.






Ua saʻilia e tagata ni tali.

	  O nisi e manatu o mafatiaga o ni mea ua uma ona tuupōina, po o le lagona e lē mafai ona tatou faatonutonuina mea e tutupu iā i tatou.



	  O nisi e talitonu i le tulafono o le karma. E latou te faapea mai ua māfua ona mafatia, ona o a latou amio na fai a o iai i se isi olaga na ola muamua ai.





O mea e tutupu ua atili ai ona tele fesili a tagata nai lo o le mauaina o tali.











Lisi o Mataupu


1 Pe e tuuaʻia le Atua i o tatou mafatiaga?

2 Pe e tuuaʻia i tatou lava i o tatou mafatiaga?

3 Aiseā ua mafatia ai tagata lelei?

4 Pe na foafoaina i tatou ia mafatia?

5 Po o le a faaiʻuina ea mafatiaga?










[image: Faailoga e iloa ai le Lotu Puta, Hinitū, talitonuga faalotu a nisi o ituaiga, o tū ma aga faa-Iutaia, Kerisiano, Isalama, ma le Confucian.]




Talitonuga o Isi




Hinitū




[image: Faailoga mo le lotu Hinitū.]



E manatu tagata Hinitū o mafatiaga, o iʻuga ia o gaoioiga a tagata na faia i le taimi nei, po o le olaga na i ai muamua. E mafai e se tagata ona ʻalofia le toe fanau mai i se isi tino pe a oti (moksha), e ala i le ola i se olaga e faafitia uma ai ona lava manaʻoga.






Musalimi




[image: Faailoga mo le lotu Isalama.]



E manatu tagata Musalimi o mafatiaga, o se faasalaga mo agasala ma o se tofotofoga foʻi o le faatuatua. Ua faapea mai Dr. Sayyid Syeed, o le peresitene o le Islamic Society o Amerika i Mātū: O mea e tutupu i le olaga ua avea o se faamanatu, ina “ia tumau ona lotofaafetai i le Atua mo faamanuiaga ma ia lagolagosua i ē o loo manaʻomia le fesoasoani.”






Talitonuga faa-Iutaia




[image: Faailoga mo tū ma aga faa-Iutaia.]



Ua faapea mai tagata Iutaia o mafatiaga, o iʻuga ia o galuega a le tagata lava ia. Ae ua faapea mai isi, o le a tauia i le toetū tagata lē sala ia na aafia i mafatiaga, pe a mavae le faamasinoga. E aʻoaʻo i le faa-Iutaia le talitonuga o le toe ola mai i se isi ituaiga meaola (Kabbalistic), lea e maua ai e se tagata le avanoa e toe faasaʻo ai ana mea sesē.






Lotu Puta




[image: Faailoga mo le Lotu Puta.]



E talitonu tagata lotu Puta o mafatiaga e te maua i le tele o olaga e te ola ai, o se faataamilosaga o le toe fanau mai o se tasi pe a oti lea e faaauau seʻia oo ina faamuta ana gaoioiga leaga, faalogona ma faanaunauga leaga. E ala i a latou aʻoaʻoga, o galuega lelei ma le puleaina lelei o le mafaufau, o le a oo atu ai se tasi i le nirvana po o le tulaga ua mafai ona ia taofia mafatiaga uma.






Confucian




[image: Faailoga mo le lotu Confucian.]



Ua faapea mai le A Dictionary of Comparative Religion e toetoe o mafatiaga uma e fesootaʻi atu i “mea sesē ma le lē taulau o tagata.” Ua faapea mai a latou aʻoaʻoga, e ui e mafai ona faaitiitia mafatiaga e ala i le ola i se olaga lelei, ae o le isi tele e māfua mai i “foafoaga agaga lea e sili atu le malolosi nai lo o tagata. Ona o lea tulaga, e ao ai i tagata ona talia e aunoa ma le faitio le talitonuga o le Tuupōina.”






Talitonuga faalotu a nisi o ituaiga




[image: Faailoga mo talitonuga faalotu a nisi o ituaiga.]



E manatu nisi ituaiga, e fesootaʻi atu mafatiaga i faiga faaagaga. E tusa ai ma nei talitonuga, e aumaia e tagata e faaaogāina agaga leaga le manuia po o mala, ma e faatonutonuina a latou gaoioiga i tū ma aga eseese. Pe a mafatia se tasi i maʻi, o vai ma fofō a fomaʻi faataulāitu, e aveesea ai aafiaga o gaoioiga a agaga leaga.






Kerisiano




[image: Faailoga mo le lotu Kerisiano.]



E manatu Kerisiano, o mafatiaga e māfua mai i le uluaʻi tagata lea o loo taʻua i le tusi o Kenese. Peitaʻi, o le tele o lotu ua faaopoopo i ai a latou lava talitonuga e faatatau i lea aʻoaʻoga. O se faataʻitaʻiga, ua faapea mai nisi tagata Katoliko, o mafatiaga o le tagata o se taulaga lea e ofo atu i le Atua ina ia manuia ai le lotu, pe e mafai foʻi ona faaolaina ai se isi.









IA AʻOAʻO ATILI

Maimoa i le vitiō Pe e Talia e le Atua Tapuaʻiga Uma? i le jw.org.








[image: O loo uu e se faifeʻau le Tusi Paia a o ia faia se sauniga o se maliu.]




1. Pe e Tuuaʻia le Atua i o Tatou Mafatiaga?




Le Māfuaaga e Tāua ai


E toʻatele tagata ua latou teena le Atua ona ua latou tuuaʻia o ia i o latou mafatiaga.






Ia Mafaufau i ai


O le toʻatele o taʻitaʻi lotu e latou te aʻoaʻoina, a lē i se auala tuusaʻo pe iloagatā e faapea, o le Atua le pogai o o tatou mafatiaga. Mo se faataʻitaʻiga, ua faapea mai nisi:

	  O mala faalenatura o se faasalaga mai le Atua.



	  Ua maliliu tamaiti ona e manaʻomia e le Atua nisi agelu i le lagi.



	  E faaituʻau le Atua i taimi o taua, ma o le māfuaaga lenā o le tele o mafatiaga.





Ae pe e mafai ona sesē manatu o loo aʻoaʻoina e taʻitaʻi lotu e faatatau i le Atua? Ae a pe afai ua teena e le Atua i latou?

IA AʻOAʻO ATILI

Maimoa i le vitiō Aiseā e Suʻesuʻe ai le Tusi Paia? i le jw.org.








Manatu o le Tusi Paia


E lē o le Atua le pogai o o tatou mafatiaga.

Pe afai o le Atua e māfua ai, e matuā eseese lava la ma ona uiga o loo taʻua i le Tusi Paia. Mo se faataʻitaʻiga:

“E tonu ona [Atua] ala uma. . . . E amiotonu ma amio saʻo o ia.”​—TEUTERONOME 32:4.



“E mamao lava i le Atua moni ona faia o se mea leaga, Ma Lē e ona le malosi uma lava ona faia o se mea e lē tonu!”​—IOPU 34:10.



“E lē faapiʻoina foʻi e Lē e ona le malosi uma lava le faamasinoga.”​—IOPU 34:12.



E teena e le Atua lotu o loo aʻoaʻoina manatu sesē e faatatau iā te ia.

E aofia ai lotu o loo aʻoaʻoina o le Atua le pogai o o tatou mafatiaga ma i latou o loo aafia i faigātaua ma faiga sauā.

“Ua vavalo perofeta i mea pepelo i loʻu [Atua] igoa. Ou te leʻi aauina atu i latou, ou te leʻi poloaʻi atu iā i latou pe tautala atu foʻi iā i latou. A ua latou tautatala faavaloaga atu iā te outou i le faaaliga pepelo . . . ma le faaʻoleʻole o o latou loto.”​—IEREMIA 14:14.



Na taʻusalaina e Iesu lotu faagutugutulua.

“E lē ulu atu i le malo o le lagi i latou uma o ē fai mai iā te aʻu, ʻLe Alii e, le Alii e,’ ae e na o lē na te faia le finagalo o loʻu Tamā o i le lagi. E toʻatele e fai mai iā te aʻu i lea aso, ʻLe Alii e, le Alii e, pe matou te leʻi faia ea ni valoaga ma tutuli temoni, ma faia le tele o galuega mamana i lou suafa?’ Ona ou taʻutino atu lea iā i latou: Ou te leʻi iloa lava outou! Inā ō ese ia iā te aʻu, o outou o ē faia mea leaga.”​—MATAIO 7:21-23.









Pe e tuuaʻia le Atua i o tatou mafatiaga?


Seʻi faapea na tausia e se tamā lana fanau ma saunia mea lelei uma mo i latou. Mulimuli ane, na fouvale se tasi o atalii, tuua le aiga ma filifili e ola i se olaga leaga. Pe e tuuaʻia le tamā ona o amio a le atalii? Pe e tuuaʻia e le atalii lona tamā i iʻuga leaga ua ia selesele i ai? I se tulaga talitutusa, e lē mafai ona tuuaʻia le Atua i o tatou mafatiaga.

Po o lona uiga la o le a tuuaʻia i tatou lava i o tatou mafatiaga?

Tagaʻi i le fesili 2.







^ (Teu. 32:4) O le Papa, e atoatoa ona lelei ana gaoioiga, Auā e tonu ona ala uma. O le Atua faamaoni, e lē o iā te ia se faiga lē tonu; E amiotonu ma amio saʻo o ia.



^ (Iopu 34:10) O le mea lea, inā faalogo mai ia iā te aʻu o outou o tagata mafaufau. E mamao lava i le Atua moni ona faia o se mea leaga, Ma Lē e ona le malosi uma lava ona faia o se mea e lē tonu!



^ (Iopu 34:12) Ioe, e moni lava e lē faia e le Atua se mea leaga, E lē faapiʻoina foʻi e Lē e ona le malosi uma lava le faamasinoga.



^ (Iere. 14:14) Ona fetalai mai lea o Ieova iā te aʻu: “Ua vavalo perofeta i mea pepelo i loʻu igoa. Ou te leʻi aauina atu i latou, ou te leʻi poloaʻi atu iā i latou pe tautala atu foʻi iā i latou. A ua latou tautatala faavaloaga atu iā te outou i le faaaliga pepelo, o le valovaloga, o le mea e lē aogā, ma le faaʻoleʻole o o latou loto.



^ (Mata. 7:21-23) “E lē ulu atu i le malo o le lagi i latou uma o ē fai mai iā te aʻu, ‘Le Alii e, le Alii e,’ ae e na o lē na te faia le finagalo o loʻu Tamā o i le lagi. 22 E toʻatele e fai mai iā te aʻu i lea aso, ‘Le Alii e, le Alii e, pe matou te leʻi faia ea ni valoaga ma tutuli temoni, ma faia le tele o galuega mamana i lou suafa?’ 23 Ona ou taʻutino atu lea iā i latou: Ou te leʻi iloa lava outou! Inā ō ese ia iā te aʻu, o outou o ē faia mea leaga.









[image: O se tamāloa o loo nofonofo i lana potu mālōlō, o loo uu lana sikareti i le isi lima a o le isi lima o loo iai le fagu pia.]




2. Pe e Tuuaʻia i Tatou Lava i o Tatou Mafatiaga?




Le Māfuaaga e Tāua ai


Pe afai o le tali o le ioe, atonu la o loo iā i tatou le malosi e faaitiitia ai mafatiaga.






Ia Mafaufau i ai


O le ā le tele ua tuuaʻia ai tagata i le pogai o mafatiaga o loo mulimuli mai?

	

[image: Faailoga o le moto, o loo faailoa mai ai sauāga.]



Faaleagaina.

I se fua faatatau a le Faalapotopotoga o Soifua Mālōlōina a le Lalolagi (WHO), o le tasi o vae fā o tagata matutua e mafatia mai lava o laiti i sauāga. Ae o le tasi o vaetolu o tamaʻitaʻi e oo i ai sauāga i le tino, le faaoolima matagā, po o le tutupu foʻi o nei mea uma iā i latou i nisi taimi i o latou olaga.



	

[image: Faailoga o le maa faamanatu, o loo faailoa mai ai fanua tanu.]



Faavauvau.

Ua faapea mai le World Health Statistics 2018, lea na lomia e le WHO: “I se fua faatatau, e 477,000 i latou na fasiotia i le lalolagi atoa i le 2016.” E faaopoopo atu i lenā fuainumera le 180,000 o tagata e manatu iai na fasiotia i taua ma vevesi i o latou vaipanoa, i lenā lava tausaga.



	

[image: Faailoga o le fatu ma se laina e iloa ai le tātā o le fatu, o loo faailoa mai ai faafitauli tau soifua mālōlōina.]



Faafitauli Tau Soifua Mālōlōina.

I se mataupu o loo lomia i le mekasini o le National Geographic, na tusi ai Fran Smith e silia ma le piliona tagata e ulaula, ma ua avea le tapaa o se tasi o māfuaaga autū o le oti e pei o le maʻi fatu, pē le tino, ma le kanesa o māmā.



	

[image: Faailoga o le fua faatautau e lē o paleni, o loo faailoa mai ai avanoa lē tutusa.]



Avanoa lē Tutusa.

Ua taʻua e Jay Watts o se fomaʻi o le mafaufau: “O le mativa ma le tusitusilima, ua avea ma mataupu autū o le faailogatagata, faailoga ituaiga, tuua o aiga ae ō ese, ma aganuu faatautavā ua faatupulaʻia ai mafatiaga o le mafaufau.”

IA AʻOAʻO ATILI

Maimoa i le vitiō Aiseā na Foafoaina ai e le Atua le Lalolagi? i le jw.org.












Manatu o le Tusi Paia




[image: O le tamāloa lea na taʻua muamua o loo taoto i le falemaʻi. Ua faliu ese lona toʻalua ona o le tala faanoanoa e faatatau i le maʻi a lana tane.]



O le tele o mafatiaga e matuā tuuaʻia ai lava tagata.

O le tele o na mafatiaga e ala mai i faigāmalo sauā, lea e aumaia se olaga faigatā mo tagata.

“Ua pule ai le tagata i le isi tagata ma ua matuā afāina ai o ia.”​—FAILAUGA 8:9.



E mafai ona faaitiitia mafatiaga.

I mataupu silisili o le Tusi Paia o loo faaauiluma ai le soifua mālōlōina lelei ma ni faiā filemu ma isi.

“O le loto e toʻafilemu o le ola lea o le tino o le tagata, a o le lotoleaga e pala ai ivi.”​—FAATAOTO 14:30.



“Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma.”​—EFESO 4:31.









Pe e tuuaʻia i tatou lava i o tatou mafatiaga?


Ua faapea mai le Tusi Paia: “O le mea e lūlūina e le tagata, o le mea lava lea e na te seleseleina mai.” (Kalatia 6:7) O nisi mafatiaga e māfua ona o a tatou lava filifiliga. O le māfuaaga lenā e fautuaina ai e fomaʻi tagata ia tausami i meaʻai paleni, faamalositino, ma ia ʻalofia masaniga leaga e pei o le ulaula. Peitaʻi, e faigofie ona faapea atu o mafatiaga uma e māfua ona o mea e faia e tagata, ma ua toʻatele ai tagata ua aafia fua i faalavelave faafuaseʻi, mala faalenatura ma isi mea o loo tutupu.

Aiseā ua mafatia ai tagata lelei?

Tagaʻi i le fesili 3.







^ (Fai. 8:9) Ua ou vaaia ia mea uma ma ua faasaga loʻu loto i galuega uma ua faia i lalo o le lā, o le taimi foʻi lea ua pule ai le tagata i le isi tagata ma ua matuā afāina ai o ia.



^ (Faata. 14:30) O le loto e toʻafilemu o le ola lea o le tino o le tagata, a o le lotoleaga e pala ai ivi.



^ (Efe. 4:31) Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma.



^ (Kala. 6:7) Aua neʻi faasesēina outou: e lē ulagia le Atua. Auā o le mea e lūlūina e le tagata, o le mea lava lea e na te seleseleina mai;









[image: O loo autilo atu mātua a o taoto le la tama tama i luga o le moega i le falemaʻi, ina ua māeʻa ona tipi ese se vaega o lona lima.]




3. Aiseā ua Mafatia ai Tagata Lelei?




Le Māfuaaga e Tāua ai


O le mea moni, o se faiga lē tonu le mafatia o tagata lelei. O nisi e manatu e laʻitiiti le tāua o le avea ma tagata lelei.






Ia Mafaufau i ai


O nisi e talitonu o le tele o mea e tutupu e māfua ona o le tuupōina. O nisi e manatu o mafatiaga ua faaaogā e le Atua e faasala ai tagata leaga, ae tofotofo ai le faatuatua o tagata lelei. Ae ua faapea mai nisi e faigatā ona malamalama atoatoa i le māfuaaga ua mafatia ai tagata lelei. Peitaʻi, o nei ituaiga o talitonuga ua lāgā ai fesili nei:

	  Pe afai o le olaga e pulea e le tuupōina, aiseā la e taumafai ai ia soifua mālōlōina ma faia filifiliga lelei?



	  Pe afai e manatu mamafa mai le Atua i tagata, aiseā la ua ia faaaogā ai mafatiaga e tofotofoina ai i latou?

IA AʻOAʻO ATILI

Maimoa i le vitiō Aiseā ua Lē Taofia ai e le Atua Mafatiaga? i le jw.org.












Manatu o le Tusi Paia


O mafatiaga e lē o se faasalaga mai i le Atua.

I se faaeseesega, o le tele lava o mea e tutupu faafuaseʻi. E masani a ona o le iai o se tasi i se nofoaga sesē ma i le taimi sesē.

“E lē manumalo pea i le tausinioga o ē e saosaoa, pe e manumalo ē e malolosi i le taua, pe e iai foʻi i ē e atamamai meaʻai, pe e maua e ē ua malamalama le tamaoaiga, pe e aloaʻia foʻi i latou ua popoto; auā e tutupu faafuaseʻi mea iā i latou uma i le taimi e leʻi faatalitalia.”​—FAILAUGA 9:11.



O tatou faanaunauga agasala e saosaolaumea i mafatiaga.

E masani ona faaaogā e tagata le upu “agasala” e faasino atu i gaoioiga leaga lea e faia e se tasi. Peitaʻi, e faaaogā foʻi i le Tusi Paia e faamatala ai le tulaga agasala ua tuufaasolo mai i tagata, e tusa po o se tagata lelei pe leaga.

“Na fanaua aʻu i le amioleaga ma le tigā, Na afuafua foʻi aʻu i le manava o loʻu tinā i le agasala.”​—SALAMO 51:5.



Ua fai le agasala ma aafiaga mataʻutia i tagata.

E lē gata ua faaleagaina ai la tatou faiā ma Lē na foafoaina i tatou, ae ua faaesea ai foʻi i tatou mai i isi ana foafoaga. Ua iʻu atu ai tagata taʻitoʻatasi i le tele o mafatiaga, faapea foʻi ma le lalolagi atoa.

“Pe a ou loto atu e fai le mea lelei, ae ua iā te aʻu le leaga.”​—ROMA 7:21.



“O loo ōi faatasi pea ma tigā faatasi foafoaga uma e oo mai i aso nei.”​—ROMA 8:22.









Aiseā ua mafatia ai tagata lelei?


O le tele o o tatou mafatiaga e māfua mai i o tatou faanaunauga agasala, lea ua tuufaasolo mai i tagata lelei ma tagata leaga. O na faanaunauga agasala ua saosaolaumea i le faaleagaina o le tino ma le mafaufau, lea e faapogaia ai tagata e faia mea leaga i isi.

Po o le finagalo na o le Atua? Pe na faia i tatou ia mafatia?

Tagaʻi i le fesili 4.







^ (Fai. 9:11) Na ou toe manatunatu foʻi i lalo o le lā, e lē manumalo pea i le tausinioga o ē e saosaoa, pe e manumalo ē e malolosi i le taua, pe e iai foʻi i ē e atamamai meaʻai, pe e maua e ē ua malamalama le tamaoaiga, pe e aloaʻia foʻi i latou ua popoto; auā e tutupu faafuaseʻi mea iā i latou uma i le taimi e leʻi faatalitalia.



^ (Sala. 51:5) Faauta! Na fanaua aʻu i le amioleaga ma le tigā, Na afuafua foʻi aʻu i le manava o loʻu tinā i le agasala.



^ (Roma 7:21) O lenei ua ou iloa le tulafono ua iā te aʻu; pe a ou loto atu e fai le mea lelei, ae ua iā te aʻu le leaga.



^ (Roma 8:22) Auā ua tatou iloa o loo ōi faatasi pea ma tigā faatasi foafoaga uma e oo mai i aso nei.









[image: O se aiga o loo tafafao ma api i luga o le mauga. O loo puʻe le latou ata ma i tua atu o loo iai isi mauga.]




4. Pe na Foafoaina i Tatou ia Mafatia?




Le Māfuaaga e Tāua ai


O le tali o lenā fesili e aafia ai lau vaaiga i le olaga.






Ia Mafaufau i ai


Pe e talafeagai i le Atua o lē na foafoaina se lalolagi matagofie, ona tuuina mai iā i tatou se olaga e tumu i mafatiaga?

E vaai tagata e lē ō i ni lotu i mafatiaga o se avanoa e tuuaʻia ai le Atua e faapea e lē o manatu mamafa mai. E latou te talitonu o mafatiaga ua faailoa mai ai e (1) leai se mana o le Atua e taofia ai, (2) lē manatu mamafa mai le Atua e taofi mafatiaga po o le (3) e leai se Atua.

Pe e na o le pau ia o māfuaaga ua mafatia ai tagata?

IA AʻOAʻO ATILI

Maimoa i le vitiō E Faapefea Ona Tatou Mautinoa e Saʻo Aʻiaʻi le Tusi Paia? i le jw.org.








Manatu o le Tusi Paia


E leʻi foafoaina e le Atua i tatou ia mafatia.

O lona finagalo ia tatou olioli i le olaga.

“E leai se mea e sili atu mo [tagata], nai lo o le olioli ma faia le mea lelei i le olaga o se tasi; i le ma lea, ia taʻitasi le tagata ma ʻai ma inu ma fiafia i mea lelei ona o ana galuega mamafa uma. O le meaalofa lea mai i le Atua.”​—FAILAUGA 3:12, 13.



Na avatu e le Atua i uluaʻi tagata se olaga e lelei atoatoa.

E na te leʻi foafoaina i laʻua po o ē na tupuga mai iā i laʻua ia mafatia.

“Ua fetalai atu le Atua iā i laʻua: ʻIa fanafanau ma ia matuā faatoʻateleina, ia tumu ai le lalolagi ma ia galueaʻiina.’”​—KENESE 1:28.



Na filifili le uluaʻi tagata e lē usiusitaʻi i le Atua.

O le iʻuga, ua la aumaia ai le tele o mafatiaga iā i laʻua ma i latou uma na tupuga mai ai.

“E pei ona oo mai o le agasala i le lalolagi ona o le tagata e toʻatasi, o le oti foʻi ona o le agasala, ona oo mai ai lea o le oti i tagata uma auā ua agasala uma lava.”​—ROMA 5:12.*



E leʻi foafoaina e le Atua i tatou ia ola tutoʻatasi e aunoa ma lana taʻitaʻiga.

E pei ona lē mafai ona ola o le tagata i totonu o le vai, e faapena foʻi ona lē mafai ona pulea e tagata i latou lava.

“E lē o i le tagata foʻi e savali, ona faatonuina le mea e ui ai o ia.”​—IEREMIA 10:23.



E leʻi finagalo le Atua ia tatou mafatia.

O lona finagalo ia tatou ʻalofia faafitauli i le tele e mafai ai.

“E lelei pe a e faalogo mai i aʻu poloaʻiga! Ona pei ai lea o se vaitafe lou filemu.”​—ISAIA 48:18.









^ pala. 17 I le Tusi Paia, o le upu “agasala” e lē gata e faasino atu i gaoioiga sesē, ae e uiga atu foʻi i se tulaga ua tuufaasolo mai i tagata uma.




Pe na foafoaina i tatou ia mafatia?


E leai. O mafatiaga, e lē o se vaega o le finagalo o le Atua mo tagata. Na amata mai mafatiaga ina ua filifili le uluaʻi tagata e lē usiusitaʻi i le Atua. Peitaʻi, e lē uiga atu ai o le a mafatia tagata e oo i le faavavau.

Po o le a faaiʻuina ea mafatiaga?

Tagaʻi i le fesili 5.







^ (Fai. 3:12, 13) Ua oo ina ou iloa e leai se mea e sili atu mo i latou, nai lo o le olioli ma faia le mea lelei i le olaga o se tasi; 13 i le ma lea, ia taʻitasi le tagata ma ʻai ma inu ma fiafia i mea lelei ona o ana galuega mamafa uma. O le meaalofa lea mai i le Atua.



^ (Kene. 1:28) Ona faamanuia lea o le Atua iā i laʻua ma ua fetalai atu le Atua iā i laʻua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina,* ia pule i iʻa o le sami ma manufelelei o le lagi* ma meaola uma e fetolofi i le laueleele.”

Po o le “faatoʻilaloina.”
O le upu Eperu ua faaliliuina i le “manufelelei” e aofia ai foʻi ma iniseti e fai apaʻau.


^ (Roma 5:12) E pei ona oo mai o le agasala i le lalolagi ona o le tagata e toʻatasi, o le oti foʻi ona o le agasala, ona oo mai ai lea o le oti i tagata uma auā ua agasala uma lava.



^ (Iere. 10:23) Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia.



^ (Isaia 48:18) E lelei pe a e faalogo mai i aʻu poloaʻiga! Ona pei ai lea o se vaitafe lou filemu, ma lau amiotonu e pei o galu o le sami.









[image: O se aiga o loo olioli i la latou tafaoga. O loo taliē ma fiafia faatasi.]




5. Po o le a Faaiʻuina ea Mafatiaga?




Le Māfuaaga e Tāua ai


Pe afai e iai se māfuaaga e talitonu ai o le a faaiʻuina mafatiaga, o lenā faamoemoe o le a faaleleia ai la tatou vaaiga i le olaga ma e faapena foʻi i le Atua.






Ia Mafaufau i ai


O le toʻatele o tagata e mananaʻo ia aveesea mafatiaga, ae e gata mai lo latou iloa e faia ai faapea. Mātau manatu o loo mulimuli mai:

E ui i le agaʻigaʻi i luma o le tomai faafomaʻi ae . . .

	  Ua avea le gasegase o le fatu ma māfuaaga autū o le oti.



	  I tausaga taʻitasi e faitau miliona i latou ua maliliu ona o le kanesa.



	  I le tusi Frontiers in Immunology na tusi ai Dr David Bloom e faapea: “O loo faaauau ona lē maua e le lalolagi se vaifofō i le faamataʻu mai o faamaʻi ua leva ona iai ma faamaʻi fou.”





E ui i le agaʻigaʻi i luma o le tamaoaiga i nisi atunuu ae . . .

	  E faitau miliona tamaiti e maliliu i tausaga taʻitasi ma o le toʻatele e nonofo i vaipanoa e matitiva.



	  E 4.5 piliona tagata o loo ola e aunoa ma ni nofoaga mamā.



	  E faitau selau miliona i latou e lē o maua ni vai mamā.





E ui i le faatupulaʻia o le amanaʻiaina o aiā tatau a tagata ae . . .

	  Na taʻua i le lipoti a le United Nation: O loo faaauau i le tele o atunuu le faatau atu faasolitulafono o tagata. E lē o faia e le malo ni moliaga iā i latou na, ona atonu o le “lē iloa o le faafitauli, po o le leai foʻi o se tomai e fesagaʻia ai.”

IA AʻOAʻO ATILI

Maimoa i le vitiō O le ā le Malo o le Atua? i le jw.org.












Manatu o le Tusi Paia


O loo manatu mamafa mai le Atua iā i tatou.

E silafia e ia o tatou tigā ma faanoanoaga.

“E lē inosia e ia [Atua] e lē ʻinoʻino foʻi i le tigā o lē ua puapuagatia; e na te lē natia ona fofoga mai iā te ia, ma e faafofoga mai foʻi o ia pe a ia tagi atu iā te ia mo se fesoasoani.”​—SALAMO 22:24.



“Ia taʻu atu o outou popolega uma iā te ia, auā o loo manatu mamafa mai o ia iā te outou.”​—1 PETERU 5:7.



E lē faaauau ai pea ona tatou mafatia.

Ua folafola mai i le Tusi Paia o le a faataunuu le fuafuaga a le Atua mo i tatou.

“E na te [Atua] soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā.”​—FAAALIGA 21:3, 4.



O le a aveesea e le Atua le pogai o mafatiaga o tagata.

O le a ia faia faapea e ala i lona Malo lea o loo taʻua i le Tusi Paia o se faigāmalo moni.

“O le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. . . . E tumau lea malo e faavavau.”​—TANIELU 2:44.









Po o le a Faaiʻuina ea Mafatiaga?


Ioe, ae e lē mafai e taumafaiga a tagata. E na o le aveesea e malo faaletagata o āuga o o tatou mafatiaga, ae e mafai e le Atua ona aveesea le pogai o mafatiaga, e ala mai lona Malo.







^ (Sala. 22:24) Auā e lē inosia e ia E lē ʻinoʻino foʻi i le tigā o lē ua puapuagatia; E na te lē natia ona fofoga mai iā te ia, Ma e faafofoga mai foʻi o ia pe a ia tagi atu iā te ia mo se fesoasoani.



^ (1 Pete. 5:7) ma ia taʻu atu o outou popolega uma iā te ia, auā o loo manatu mamafa mai o ia iā te outou.



^ (Faaa. 21:3, 4) Ona ou faalogo lea i le leotele mai i le nofoālii e faapea: “Faauta! Ua iai i tagata le faleʻie o le Atua, e mau o ia ma i latou, e fai foʻi i latou ma ona tagata. E faatasi foʻi le Atua ma i latou. 4 E na te soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā. Auā ua mavae atu mea muamua.”



^ (Tani. 2:44) “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau;









[image: Se fafine o loo saofa‘i i luga o le sofa ma faitau le Tusi Paia.]




E Maua le Fesoasoani





Po ua maliu sē e pele iā te oe?

	  Tagaʻi i le jw.org, ma ta i totonu o le pusa o loo iai le upu suʻe le “fesoasoani mo ē e faavauvau.”





Po o e feagai ma ni faafitauli tau tamaoaiga?

	  Tagaʻi i le jw.org, ma ta i totonu o le pusa o loo iai le upu suʻe le “faasoa lelei au tupe.”





Pe na e tuufesili, ʻO le ā ea le aogā e ola ai?’

	  Tagaʻi i le jw.org, ma ta i totonu o le pusa o loo iai le upu suʻe le “o le ā ea le aogā e ola ai?” ma le “pe e tāua le ola pea?”





Po o e feagai ma se maʻi faaumiumi?

	  Tagaʻi i le jw.org, ma ta i totonu o le pusa o loo iai le upu suʻe le “auala e feagai ai aiga ma maʻi faaumiumi.”





O loo iai i le Tusi Paia le taʻitaʻiga e sili ona lelei mo le olaga mo sui taʻitasi o le aiga. O loo iai mataupu silisili e mafai ona faaleleia ai le tomai e mafaufau lelei ai ma faia ai faaiʻuga lelei.​—FAATAOTO 1:1-4.

Matou te valaaulia oe e iloilo e oe lava le Tusi Paia. Maimoa i le vitiō Aiseā e Suʻesuʻe ai le Tusi Paia?









^ (Faata. 1:1-4) O faataoto a Solomona le atalii o Tavita, le tupu o Isaraelu, 2 ina ia maua ai e se tasi le atamai ma ia aʻoaʻoina,* ma ia iloa ai upu ua iai uiga loloto, 3 ia talia ai aʻoaʻoga e maua ai le tofā mamao, o le amiotonu, o le faamasinotonu ma le faamaoni, 4 ia avatu ai i ē ua leai se poto masani le utaga mamao, ia avatu ai foʻi i le tauleʻaleʻa le poto ma le mafaufau lelei.

O le upu i le uluaʻi gagana ua faaliliuina i lenei upu e tele ona uiga, ma ua faaliliuina i le: aʻoaʻiga, faatonuga, aʻoaʻoga, faasaʻoga, apoapoaʻiga, faasalaga, ma le fautuaga.

